
�� Azərbaycanda əhalinin etibarlı ərzaq təminatı dövlətin 
iqtisadi siyasətinin başlıca istiqamətlərindən biridir. Kənd 
təsərrüfatının əsasını təşkil edən taxılçılıq bu sahədə mühüm 
əhəmiyyət kəsb edir. Taxılçılıq əhalinin çörək və un məmulatına 
tələbatını ödəməklə yanaşı, həm də heyvandarlığın qüvvəli və qaba 
yemə olan tələbatının ödənilməsində mühüm rol oynayır. Odur ki, 
taxılçılığın inkişafı daim dövlətimizin diqqət mərkəzindədir.

Dünyada davam edən qlobal 
çətinliklər fonunda ölkəmizdə kənd 
təsərrüfatının inkişafı ilk növbədə 
əhalinin ərzaq təhlükəsizliyinin 
tam yerli istehsal hesabına təmin 
edilməsi baxımından böyük önəm 
daşıyır. Son illərdə ölkəmizdə ərzaq 
təminatının daxili istehsal hesabına 
təmin olunması istiqamətində da-
vamlı tədbirlər həyata keçirilmiş, bu 
sahədə mükəmməl normativ-hüquqi 
baza yaradılmışdır. Prezident İlham 
Əliyevin 25 avqust 2008-ci il tarixli 
müvafiq sərəncamı ilə “2008–2015-ci 
illərdə Azərbaycan Respublikasında 
əhalinin ərzaq məhsulları ilə etibarlı 
təminatına dair Dövlət Proqramı” 
təsdiq edilmişdir

2014-cü il yanvarın 16-da isə 
dövlət başçısı “Kənd təsərrüfatı 
və ərzaq məhsulları bazarının 
fəaliyyətinin təkmilləşdirilməsi 
sahəsində əlavə tədbirlər haqqında” 
sərəncam imzalamışdır. Sənəddə 
respublikanın ərzaq təhlükəsizliyinə 
yönəldilmiş dövlət proqramının icrası 
sahəsində əlavə tədbirlərin görülməsi, 
kənd təsərrüfatı ixracının artırılması, 
aqrar sahədə istehsalçıların və isteh-
lakçıların maraqlarının qorunması, 
ərzaq bazarının səmərəli fəaliyyətinin 
təşkili ilə bağlı qarşıya mühüm 
vəzifələr qoyulmuşdur. 

Ərzaq təminatında misilsiz rolu 
olan taxılçılıq hazırda intensiv metod-
larla inkişaf etdirilir. Ölkənin etibarlı 
ərzaq təminatına nail olunmasında ta-
xılçılıq strateji əhəmiyyət daşıyır. Pre-
zident İlham Əliyev ölkəmizdə taxıla 
olan tələbatın daxili istehsal hesabına 
ödənilməsinin perspektivdə 100 faizə 
çatdırılması ilə bağlı qarşıda önəmli 
vəzifə qoymuşdur: “Azərbaycana 
hər il bir milyon tondan çox taxıl, 
buğda gətirilir. Ona görə indi yeni 
layihələr işə düşür və çalışmalıyıq ki, 
biz özümüzü 100 faiz səviyyəsində 
taxılla təmin edək. Bu, mümkündür”. 
Kənd Təsərrüfatı Nazirliyi əminliklə 
bildirmişdir ki, intensiv metodlarla 
məhsuldarlığı artırmaqla, ölkədə 
taxıl istehsalını əhəmiyyətli dərəcədə 
genişləndirmək mümkündür. Bunun 
üçün respublika üzrə əkin sahəsini 
700-800 min hektara, məhsuldarlığı 
isə 4-4,5 tona çatdırmaq kifayətdir.

Respublikamızın regionla-
rında taxılçılıq sahəsində dünya 
miqyasında qabaqcıl təcrübənin 
tətbiqi, o cümlədən də iri fer-
mer təsərrüfatlarının yaradılması 
uğurla həyata keçirilir. Ölkənin 
müxtəlif bölgələrində iri fermer 
təsərrüfatlarının yaradılmasına 
Prezident İlham Əliyevin tapşırığına 
uyğun olaraq bir neçə il bundan qabaq 
start verilib. Dövlət Torpaq Fondunun 
hesabına iri fermer təsərrüfatlarının 
yaradılması respublikamızda kənd 
təsərrüfatı məhsullarının istehsalı-

nın artırılmasını stimullaşdırmaq 
və əhalinin ərzaq təminatını yerli 
istehsal hesabına daha da yaxşılaş-
dırmaq məqsədi daşıyır. Aparılan 
uğurlu aqrar siyasət, dövlət tərəfindən 
fermerlərə göstərilən dəstək, sub-

sidiyaların verilməsi, texnika və 
gübrələrlə təminat kənd təsərrüfatının, 
o cümlədən taxılçılığın inkişafına 
xidmət edir. 

Bölgələrdə taxılçılıqla məşğul 
olan fermerlər dövlətin fəal 
dəstəyindən yararlanaraq ölkəmizin 
ərzaq təhlükəsizliyinə öz töhfələrini 
verir, intensiv becərmə texnolo-
giyalarının tətbiqi ilə hər hektarın 
məhsuldarlığının yüksəldilməsi hesa-
bına taxıl istehsalını ilbəil artırırlar. 

Respublikamızda 2014-cü ildə 
2,3  milyon ton, 2015-ci ildə isə 2,7 
milyon ton taxıl istehsal olunmuşdur. 
Ötən taxıl yığımı mövsümündə res-
publika üzrə 927,4 min hektar sahədə 
biçin böyük uğurla başa çatdırılmış, 
2,8 milyon ton taxıl yığılmışdır. 
Bu il daha yüksək nəticələr qeydə 
alınır.  Hazırda istehsal edilmiş taxılın 
satışında və ayrı-ayrı dəyirmanlar 
tərəfindən tədarükündə heç bir prob-
lem müşahidə olunmur. Proqnozlara 
görə, cari ildə ölkədə tədarük olunan 
taxılın həcmi 3 milyon ton həcmində 
olacaq.

2008--2015-ci illərdə 
Azərbaycanda əhalinin ərzaq 
məhsulları ilə etibarlı təminatına dair 
dövlət proqramına uyğun olaraq, 

atılan addımlardan biri də müasir 
taxıl anbarı komplekslərinin yara-
dılmasıdır. İqtisadiyyat Nazirliyinin 
Sahibkarlığa Kömək Milli Fondu 
taxıl məhsullarının saxlanılması üçün 
ümumi tutumu 352 min tona yaxın 
olan 23 taxıl anbarı kompleksinin 
yaradılmasına 191,8 milyon manat 
kredit verib. Bu istiqamətdə tədbirlər 
Qarabağ bölgəsində də uğurla həyata 
keçirilməkdədir.

Taxıl istehsalının artırılmasın-
da məhsuldar, yerli iqlim şəraitinə 
və xəstəliklərə davamlı toxumların 
istehsalı və səpin zamanı bundan 

istifadə olunması böyük əhəmiyyət 
kəsb edir. Taxıl istehsalçılarının 
yüksək reproduksiyalı toxumlar-
la təmin edilməsində dövlət və 
özəl toxumçuluq təsərrüfatlarının 
rolu böyükdür. Toxumçuluğun 
inkişafına dövlət tərəfindən son 
illərdə göstərilən dəstək bu sahəyə 
marağı artırıb, istər orijinal, super 
elit və elit, istərsə də 1-ci və 2-ci 
reproduksiyalı toxumların isteh-
salının genişləndirilməsi imkan-
ları yüksəlib. Görülən tədbirlər 
nəticəsində taxıl toxumuna olan 

tələbat əsasən daxili istehsal hesabına 
təmin edilir.

Yeri gəlmişkən, qeyd edək ki, 
yeni taxıl sortlarının yaradılması və 
toxumçuluğun inkişafı məhsuldarlığın 
artmasına müsbət təsir göstərir. 
Aparılan toxumçuluq siyasətinin 
əsas məqsədi daxili toxum bazarı-
nı keyfıyyətli, yüksək məhsuldar 
bitki sortlarının toxumları və tingləri 
ilə təmin etməkdən ibarətdir. "To-
xumçuluq haqqında" Azərbaycan 
Respublikasının Qanununa uyğun 
olaraq, Nazirlər Kabineti tərəfindən 
təsdiq olunan kvota əsasında elmi 
tədqiqat və digər müvafıq struktur-
ların təcrübə təsərrüfatlarında tələb 
olunan miqdarda orijinal, superelit 
və elit toxumlarına çəkilən xərclər 
dövlət büdcəsinin vəsaiti hesabına 
ödənilir. 2007-ci ildən başlayaraq 
1-ci və 2-ci reproduksiyalı toxum-
lar və ting istehsalına görə dövlət 
büdcəsinin vəsaiti hesabına subsi-
diya verilir. Bu tədbir respublikanın 
regionlarmda toxumçuluq və tingçilik 
işlərinin genişləndirilməsi, kənd 
təsərrüfatı bitkilərinin toxumlarının 
və tinglərinin artırılması, toxumçuluq 
təsərrüfatlarının maddi-texniki baza-

larının yaxşılaşdırılması istiqamətində 
öz müsbət təsirini göstərir.

Azərbaycan Prezidentinin 2 
mart 2015-ci il tarixli sərəncamı 
ilə yaradılan Dövlət Toxum Fondu 
məhsul istehsalçılarını keyfiyyətli 
toxumla təmin etmək, dövlətin 
beynəlxalq müqavilələrini yerinə 
yetirmək, habelə təbii fəlakətə 
məruz qalmış bölgələrə köməklik 
göstərmək funksiyalarını həyata 
keçirir. Bu fəaliyyətlərin təmin olun-
ması məqsədilə respublikada dövlət 
reyestrinə daxil edilmiş bitki sortları-
nın toxumları dövlət, yerli və sığorta 

fondlarına tədarük olunur. Bu da 
əhalinin ərzaq təhlükəsizliyinin 
təmin olunmasında vacib amildir.

Son illərdə Qarabağ bölgəsində 
onlarla yeni toxumçuluq 
təsərrüfatları yaradılmış və müasir 
kənd təsərrüfatı texnikası ilə təmin 
olunmuşdur. Belə müəssisələrdən biri 
2015-ci ilin oktyabrında Beyləqan 
və Füzuli rayonları ərazisində 
yaradılmış “Kraun KO-1” Məhdud 
Məsuliyyətli Cəmiyyətidir. Tərtər 
rayonunda yaradılan “Tərtər” MMC 

özəl toxumçuluq təsərrüfatında isə 
buğdanın “Azəri”, “Murov 2”, “Qır-
mızı gül”, “Şəfəq 2” sortları, arpanın 
“Qarabağ 22”, “Qarabağ 33” sortları 
becərilir. Tirəli və adi səpin texno-
logiyaları əsasında becərilən taxıl 
sahələrindən bol məhsul əldə edilir. 
İstehsal olunan yüksək reproduksiyalı 
taxıl təmizlənərək çeşidlənir, labo-
ratoriya müayinəsindən keçirilərək, 

dərmanlanır, kisələrə yığılaraq 
fermerlərə satılır.

Əkinçilik Elmi-Tədqiqat İnstitu-
tunun Tərtər Bölgə Təcrübə Stansi-
yasında dənli bitkilərin seleksiyası, 
toxumçuluq və becərmə texnologiyası 
istiqamətlərində üç şöbə fəaliyyət 
göstərir. Stansiyanın fəaliyyətinin 
məqsədi Qarabağın suvarma zonası 
üçün məhsuldar və xəstəliyə da-
vamlı sortların yaradılması, yüksək 
reproduksiyalı toxum istehsalıdır. 
Respublikada əkilib-becərilən 
yumşaq buğdanın “Zirvə 85”, “Tale 

38”, “Qırmızı gül”, “Əzəmətli 95”, 
“Aran”, “Azəri”, “Murov 2”, “Əkinçi 
84”, bərk buğdanın “Bərəkətli 95”, 
“Qarabağ”, arpanın “Qarabağ 22”, 
“Qarabağ 33” sortları Elmi-Tədqiqat 
Əkinçilik İnstitutunun əməkdaşlarının 

iştirakı ilə Tərtər Bölgə Təcrübə Stan-
siyasında yetişdirilmişdir.

Bu toxumlar Kənd Təsərrüfatı 
Nazirliyinin bölgüsü əsasında res-
publikada fəaliyyət göstərən dövlət 
və özəl toxumçuluq təsərrüfatlarına, 
həmçinin fermerlərə verilir. 

Respublikada taxıla olan 
tələbatı daxili istehsal hesabına tam 
ödəmək üçün qarşıya qoyulan hədəf 

məhsuldarlığın yüksəldilməsidir. 
Odur ki, toxumçuluq təsərrüfatlarında 
intensiv texnologiyaların (tirəli 
səpin, sıfır becərmə və minimal 
becərmə) tətbiqinə geniş yer verilir. 
Rəhbərlik etdiyim “Azərtoxum” 
MMC toxumçuluq müəssisəsi də 
taxılçılıqla məşğul olan fermerlərin 
yüksək reproduksiyalı toxumla təmin 
edilməsində mühüm rol oynayır. 
İnşasına 2009-cu ilin iyununda 
başlanmış bu müasir toxumçuluq 
mərkəzi 80 tonluq qapandan, tutum-
ları 1000, 1500 və 2500 ton olan 12 

anbardan, toxum laboratoriyasından, 
təmir sexindən, yanacaqdoldurma 
məntəqəsindən və evlərdən ibarətdir. 

Prezident İlham Əliyevin iştirakı 
ilə 2010-cu ildə Yevlaxda istifadəyə 
verilən müəssisə taxılçılıqla məşğul 
olan fermerlərin yüksək reproduksiya-
lı toxumla təmin edilməsində mühüm 
rol oynayır. Müxtəlif növ dənli bitki 
toxumlarının istehsalı və hazırlan-
ması ilə məşğul olan müəssisənin 
yaradılmasında əsas məqsəd ra-
yonlaşdırılmış sortlar, super elit və 
yüksək məhsuldar toxum hazırlamaq 
və taxılçılıqla məşğul olan fermerləri 
keyfiyyətli toxumla təmin etməkdir.

Ölkəmizdə toxumçuluğun daha 
da inkişaf etdirilməsi, taxıl istehsalçı-
larının yüksək reproduksiyalı toxum-
larla təmin olunması istiqamətində 
fəaliyyətini 7 ildir ki, uğurla davam 
etdirən “Azərtoxum” MMC toxum-
çuluq müəssisəsi respublikanın ərzaq 
təhlükəsizliyinin təmin edilməsinə la-
yiqli töhfəsini verir. Burada dünyanın 
ən mükəmməl və modern sistemləri, 
texnologiya, maşın və avadanlıq 
tətbiq edilir. Müəssisənin 281 ən müa-
sir kənd təsərüffatı texnikası var. 

Bu müasir toxumçuluq mərkəzi 
mövsüm ərzində 20--25  min hektar 
sahədə əkin və becərmə aparmağa, 
60  min ton toxum istehsal etməyə 
və əkinə hazırlamağa imkan verir. 
110 nəfər işçi  heyəti toxum hazır-
lığı prosesini yüksək standartlar 
səviyyəsində aparır. Müəssisədə to-

xumların təmizlənməsi, paketlənməsi, 
sertifikatlanması həyata keçirilir. 
Toxumçuluq idarəsinin laboratoriyası 
da burada qurulub. Kənd Təsərrüfatı 
Nazirliyi işimizi  xüsusi diqqətdə 
saxlayır, toxumçuluğun inkişaf 
etdirilməsi üçün vaxtaşırı mütəxəssis, 
texnika, gübrə və s. baxımdan lazımi 
köməklik göstərir.

Əvvəlki illərdə müəssisə 5--6 
min hektar sahədə orta hesabla  20-
-22 sentner məhsul yetişdirirdi.  Bu 
mövsümdə isə fəaliyyətimizi daha 
da genişləndirmişik. Tərtər, Şəmkir, 

Kürdəmir , Yevlax, Sabirabad, 
Göyçay, Qəbələ, Şəki, Zaqatala, 
Qax, Balakən və İsmayıllı rayonları 
ərazisində 10 min hektarda taxıl, 
1500 hektarda qarğıdalı, 100 hekta-
da soya əkilmişdi. Artıq taxıl biçini 
yekunlaşmış və  hər hektardan  30 
sentner olmaqla, 30  min tona yaxın 
yüksək reproduksiyalı toxum tədarük 
edilmişdir. 

Gələcəkdə əkin sahələrinin artı-
rılaraq 50  min hektara çatdırılması 
nəzərdə tutulur. Toxum seçimində 
yüksək məhsuldarlığı ilə fərqlənən 
“Qarabağ-22”, “Krasnodar-99”, 
"Tanya", "Şəki-1", "Azəri", "Aran", 
"Əzəmətli", “Əzəmətli-95” və s. sort-
lara üstünlük veririk. Kollektivimizin 
taxılçılıqla məşğul olan fermerlərlə 
işgüzar əlaqələri formalaşıb. Onlara 
toxumların növləri barədə məlumat 
verilir, əkindən biçinə qədər texnoloji 
proses izah edilir. Müqavilə bağlan-
mış fermerlər keyfiyyətli toxumla 
təmin edilir . Bugünlərdə fermerlərə 
toxum paylanışına başlanacaq.

Əminliklə demək olar ki, toxum-
çuluğun daha da inkişaf etdirilməsi, 
taxıl istehsalçıılarının yüksək repro-
duksiyalı toxumlarla təmin olunması 
istiqamətində fəaliyyətini uğurla 
davam etdirən “Azərtoxum” MMC 
toxumçuluq müəssisəsi ölkəmizin 
ərzaq təhlükəsizliyinin  yüksək 
səviyyədə təmin edilməsində üzərinə 
düşən məsul vəzifəni  şərəflə yerinə 
yetirəcəkdir.

Taxılçılığın intensiv inkişafında yüksək 
məhsuldar toxum istehsalı önəmli rol oynayır  

Məzahir QASIMOV,  
Azərtoxum MMC-nin  icraçı direktoru 

�� Son illər Lənkəran özünün davamlı yenilənməsilə diqqət 
çəkir. Qocaman Xəzərin aynasında təkrarsız gözəlliyi ilə cilvələnən 
qədim əyalət mərkəzinin müasir şəhər atributları, əsl zövq və 
fantaziya timsalı olan memarlıq inciləri, qaynar həyat örnəkləri 
buranı hər kəsə sevdirir. 

İlin ilk yarısının yekunlarına həsr 
olunan toplantıda bu fakt çıxışlardan 
qırmızı xətlə keçib. Qeyd olunub ki, Pre-
zident İlham Əliyevin Lənkərana davamlı 
diqqəti nəticəsində rayonun inkişafı 
xüsusilə aşkar xarakter alıb. Dövlət başçı-
sının Lənkərana hər səfəri neçə-neçə yeni 
layihənin reallaşması, yolların çəkilişi, 
mühüm sosial obyektlərin işə salınması 
ilə müşayiət olunub. Əhali bütün bunlar-
dan hədsiz razılıq edir.  

Heydər Əliyev Mərkəzində Lənkəran 
Şəhər İcra Hakimiyyəti başçısı yanında 
şuranın geniş tərkibdə keçirilən iclasın-
da 6 ay ərzində  rayonun sosial-iqtisadi 
inkişafı sahəsində görülmüş işlər və 
Azərbaycan Respublikasının Prezidenti 
cənab İlham Əliyevin Nazirlər Kabineti-
nin cari ilin birinci yarısının yekunlarına 

həsr olunmuş iclasındakı çıxışından irəli 
gələn vəzifələr müzakirə edilib. İcra 
hakimiyyətinin başçısı Taleh Qaraşov 
iclası açaraq bildirib ki, ölkəmizdə cari 
ilin ilk yarısı əvvəlki illərdə olduğu kimi 
bir sıra uğurlarla başa çatıb. Bu dövrdə 
dünyanı bürüyən iqtisadi böhrana baxma-
yaraq, Azərbaycanda bir çox sahələrdə, 
xüsusilə qeyri-neft sektorunda inkişaf 
tempi davam etmiş, nəzərdə tutulan 
proqram və layihələrin vaxtında icrası 

təmin edilmişdir. Makroiqtisadi vəziyyət 
sabit olmuş, əhalinin yaşayış səviyyəsi 
yaxşılaşmışdır.  

İcra başçısı dövlət qayğısı sayəsində 
Lənkəranın sosial-iqtisadi və mədəni 
inkişafında yeni mərhələnin başlandığını, 
genişmiqyaslı abadlıq-quruculuq işlərinin 
icra edildiyini diqqətə çatdırıb. Bildirilib 

ki, hesabat dövründə rayonda ümumi 
məhsul buraxılışı əvvəlki illə müqayisədə 
1,6 faiz artaraq 163 milyon manat təşkil 
edib,   sənayedə 15,6 milyon manatlıq 
məhsul istehsal olunub, qeyri-dövlət 
sektorunda istehsalın həcmi 10,9 milyon 
manat təşkil edib. 

Taleh Qaraşov Lənkəran şəhərində 
qəzalı vəziyyətdə olan 13 çoxmənzilli 
binada əsaslı təmir və bərpa işlərinin 
aparılmasından ötrü keçən il Prezident 
sərəncamı ilə böyük vəsait ayırmasını ən 
mühüm hadisə kimi dəyərləndirməklə 
bunun sakinlər tərəfindən minnətdarlıqla 
qarşılandığını vurğulayıb. Eyni zamanda 
icra başçısı hesabat dövründə Lənkəranda  
“XX əsrdə Türk-Müsəlman xalqlarına 
qarşı soyqırımları” mövzusunda IV 
Beynəlxalq elmi konfransın, “İslam 
həmrəyliyinin təbliği və təşviqində 
medianın rolu” mövzusunda regional 
konfransın, “Radikalizm və ekstrizmin 
mahiyyəti, yaranma səbəbləri və onlara 
qarşı mübarizənin hüquqi əsasları” möv-
zusunda regional seminarın, Avropa İtti-
faqının Azərbaycandakı nümayəndəliyi, 
təşkilatın üzv dövlətləri və Lənkəran 
Şəhər İcra Hakimiyyətinin birgə 
təşkilatçılığı ilə ilk dəfə olaraq “Avropa 
Günü”nün (Şuman günü) keçirilməsini 

rayon ictimaiyyəti üçün unudulmaz 
günlər kimi dəyərləndirib.   

Sonra ŞİH başçısının müаvini 
– sosial-iqtisadi inkişаfın тəhlili  və 
prоqnоzlаşdırılmаsı şöbəsinin müdiri 
Xalid Rəhimоv hesabat məruzəsi ilə çıxış 
edib. Quruculuq işlərinin geniş icmalı 
verilib. Aqrar sahədə qazanılan uğurlar 
göstərilib, tərəvəz, çay və düyü istehsalı 
sahəsində sevindirici nəticələrin qaza-
nıldığı söylənib. Əhalinin rifah halının 
yaxşılaşmasını təmin edən məşğulluğun 
artırıldığına, yüksəliş dinamikasının 
aspektlərinə diqqət cəlb edilib.   

Rayon Kənd Təsərüfatı İdarəsinin 
rəisi Tofiq Rzayev, rayon maliyyə 
idarəsinin müdiri İqbal Rəcəbov, Yuxarı 
Xanbulançay hidroqovşağı idarəsinin 
rəisi Allahyar Salayev və Lənkəran Su-
Kanal İdarəsinin rəisi Rövşən Təhməzov 
çıxış edərək cari ilin 6 ayında görülən 
işlər və qarşıda duran vəzifələrlə bağlı 
fikirlərini bildiriblər.

İcra başçısı Taleh Qaraşov iclası 
yekunlaşdıraraq növbəti yarımildə 
qarşıda duran vəzifələri uğurla icra 
etməkdən və mövcud problemləri ara-
dan qaldırmaqdan ötrü idarə, müəssisə 
və təşkilat rəhbərlərinə müvafiq tapşı-
rıqlarını verib. Möhkəm əminlik ifadə 
olunub ki, bu templə cari ilin uğurla 
başa çatıdrılması reallaşdırılacaq, bir 
çox sahələrdə nailiyyətlər daha da 
möhkəmləndiriləcək. Şura iclasında 
müzakirə olunan məsələ ilə əlaqədar 
qərar qəbul edilib.

Əli NƏCƏFXANLI, 
 “Xalq qəzeti”nin  

bölgə müxbiri

Lənkəranda ilin uğurla başa 
çatdırılacağına inam böyükdür   

�� Uşaqlar ailənin sevinci, millətimizin, 
dövlətimizin, dünyamızın sabahıdır. Odur ki, onların 
hərtərəfli inkişafı, vətənpərvər ruhda böyüməsi, 
gələcəkdə cəmiyyətə  layiqli vətəndaş olaraq 
yetişməsi  çox önəmlidir. “Aytam”  Uşaqların Mədəni 
Maarifləndirilməsi İctimai Birliyi   də bunu nəzərə 
alaraq, yarandığı gündən məhz  bu istiqamətdə fəaliyyət 
göstərir. Təşkilat rəhbəri Aygün Zamanlı ilə  yay 
mövsümündə “Aytam”ın  fəaliyyəti, təşkilatın gördüyü 
işlərdən və gələcək planlarından danışdıq.

1995-ci ildə yaradılan 
“Aytam” artıq bu illər ərzində  
uşaqların sevimli məkanına 
çevrilib. Aygün Zamanlı 
deyir ki, ixtisasca müəllim 
olması  onun uşaqlar aləminə 
daxil olmasına, onların öz dili 
ilə danışıb ünsiyyət quraraq 
dünyagörüşlərinin formalaşması-

na , düzgün istiqamətlənməsinə  
böyük təsir edib. O dedi: 

– Uşaqları çox sevirəm. 
Həmişə istəmişəm ki, 
gələcəyimiz olan uşaqlar, 
yeniyetmələr həm də mənəvi 
dəyərlərimizə, tariximizə, 
mədəniyyətimizə bağlı layiqli 
vətəndaş olaraq böyüsünlər. 
Ona görə də “Aytam” mütəmadi 
olaraq ədəbi-mədəni tədbirlər 
keçirir, tarixi abidələrə, 
mədəniyyət ocaqlarına, 
muzeylərə ekskursiyalar təşkil 
edir. Bu il Yanardağ, “Qobustan” 
Dövlət Tarixi-Bədii Qoruğuna, 
“Şirvanşahlar Sarayı Komplek-

si”  Dövlət Tarixi -Memarlıq 
Qoruq –Muzeyinə, “Atəşgah 
məbədi”  Dövlət Tarix-Memarlıq 
Qoruğuna və digər məkanlara 
ekskursiyalar təşkil etdik. 
İlk  səfərimiz Quba şəhərinə 
oldu. Bakının ümumtəhsil 
məktəblərinin şagirdlərindən 
ibarət  55  nəfər gənc Qubanın 
gəzməli və görməli yerləri ilə 
tanış oldu, Quba Soyqırımı 
Memorial Kompleksini ziyarət 
etdi. Uşaqlar bu gəzintilər 
zamanı tariximizlə bağlı həm 
vacib biliklər əldə edir, həm də 
əylənir, asudə vaxtlarını səmərəli 
keçirirlər.  Tədbirlərimiz bununla 

bitmir,  biz Bakıda fəaliyyət 
göstərən  müxtəlif məktəblərlə, 
dövlət qurumları ilə, səfirliklərlə 
də  əməkdaşlıq edirik.

  Aygün Zamanlının 
sözlərinə görə,  təşkilatın 
fəaliyyət istiqamətində  ilk 
növbədə həm də uşaqların 
vətənpərvərlik duyğuları ilə 
böyüməsi dayanır. Ədəbi-bədii 
kompozisiyalar, səhnəciklər 
vasitəsilə  onlara millətə, 

dövlətçiliyə sevgi aşılanır.  
“Aytam” həmçinin fəal və 

istedadlı , yaradıcı uşaqların 
mərkəzinə çevrilib. Təşkilat 
nəzdində fəaliyyət göstərən 
“Oxu tar” ansamblı məhz bu cür 
yaradıcı uşaqlardan ibarətdir.  
Əsmayə Rüstəmovanın bədii 
rəhbərliyi ilə fəaliyyət göstərən 
ansamblın muğam ifaları, musiqi 
nömrələri hər zaman alqışlarla 
qarşılanır.

“Aytam”ın görəcəyi  saysız-
hesabsız işlər hələ qabaqdadır. 
Yeni ideyalar, yeni layihələr, 
maraqlı tədbirlər deməkdir. 
Odur ki, Aygün Zamanlı yeni 
mövsümə fəal üzvlərlə birgə 
yeni ideyalarla hazırlaşır. Ən 
böyük arzusu isə Qarabağda, 
Ağdamda uşaqlarla birgə çıxış 
etməkdir. “ İstərdim ki, təşkilat 
fəalları ilə birgə Ağdama səfər 
edib, əsgərlər qarşısında  maraqlı 
və zəngin proqramla çıxış edək. 
İnanıram ki, bu səfər onlar üçün 
çox maraqlı və yaddaqalan ola-
caq,” – deyə bildirir.

Əfsanə BAYRAMQIZI, 
“ Xalq qəzeti”

“Aytam”  uşaqların sevimli ocağına çevrilib

